HAUSTERRE-EGUNA
Sarrerako oharra
Anai-arrebok: Gaur, Garizuma aldiari ekingo deutsagu. Eta Garizuma aldiko ibilpideari ekiteko, hautsa ezarriko deuskue buruan. Zeinu honegaz, txiki, pekatari garala eta parkamena eta bihotz-barritzea ezinbestekoak doguzala autortu gura dogu. Baina itxaropenez egingo dogu, jakin badakigulako Jaungoiko gure Aitaren maitasuna eta parkamena gure pekatu eta porrotak baino handiagoak dirana. Jaungoikoagaz beti dogu barriren barri hasteko aukerea. 
Jainkoak berrogei egun honeek grazia, eta bihotz-barritzeko bidetik bizitzera deitzen gaitu. Ibilbide hau era honetara egin ondoren, Pazko jai handira heltzen garanean, gure fede eta gure jarreren benetako barriztapena bizi ahal izango dogu.

Zutunik, abestuz ekingo deutsagu ospakizunari.
Sarrerako abestia
Abadearen agurra
Bihotz-barritzeko deia egiten deuskun Jesukristoren grazia eta maitasuna, zuekin.

-Ez da damu otoitzik egingo-
Bilketa otoitza
Oharra irakurgaiei
Lehenengo irakurgaian, Israelen gatxen arrazoia leialtasunik eza dala antzematen dau Joel profetak. Horregaitik, bihotz-barritzeko eskatzen deutso herriari. Profetak Jaungoikoaren parkamena bizi izan dau eta zer sentitu dauan jakinarazoten deutso herriari.

Bihotz-barritzea, Jaungoikoagana gogo handiz eta zintzotasunez bueltatzea da. 

Bigarren irakurgaian, Jaungoikoagazko adiskidetzea lantzeko dino Paulo apostoluak; adiskidetze hori, Jesukristoren bidez, bihotz-bihotzez Jaungoikoagana itzultzea da. Hori dala-eta graziazko eta salbamenezko aldi hau bizitzera deitzen dau. 

Adiskidetzeak bizimodu barria dakar. Jaungoikoak berak moldatu gaizala bere maitasun errukitsuaz.
Hautsa bedeinkatu eta ezarri
Meza-liburuan esaten danez.
Jainkoaren herriaren otoitza
Graziazko aldi honetan, gauza gutxi, mugatuak eta pekatariak garala gogoratzen deusku hautsak. Horregaitik Jaungoikoagana joko dogu, laguntza eske. 

1. Eleizearen alde. Mundu osoari iragarri deiola Jaungoikoaren errukia. Eskatu deiogun Jaunari. 
2. Sufritzen dagozanen alde. Euren atsekabean antzeman daigula zuzentasunez eta senidetasunez jantzitako mundua eraikitzera bultzatzen gaituan Jaungoikoaren deadarra. Eskatu deiogun Jaunari.

3. Pekatarien alde. Aurkitu daiela bizitzaz aldatzeko ezinbesteko laguntza. Eskatu deiogun Jaunari. 

4. Gu guztion alde. Jesukristok bihotz-barritzeko eta Barri Onean sinisteko egiten deuskun deia entzun eta gauzatu daigun. Eskatu deiogun Jaunari. 
Jaungoiko gure Aita, erruki zakiguz gure makaltasunean, Zeuregana bihurtu gura dogu-eta. Jesukristo gure Jaunaren bitartez.
abadearen agurra (bedeinkapenaren ostean)
Emon deutsagu hasierea Garizuma aldiko ibilbideari. Ez daigun bihotz-barritzeko graziazko aukera hau alperrik galdu.

Zoaze Jaunaren bakean!
